
   
 

ᑐᓴᕋᑦᓴᖅ 
 

 
ᐋᖅᑭᑦᓱᐃᕙᓪᓕᐊᓂᖅ ᑲᓇᑕᒥᒃ: ᓄᓇᕗᒻᒥ ᓄᓇᓖᑦ ᐃᑲᔪᖅᑕᐅᓂᐊᖅᑐᑦ $242 ᒥᓕᐊᓐᓂᒃ ᑲᓇᑕ 

ᓄᓇᕗᓪᓗ ᐱᖁᑎᕐᔪᐊᓕᕆᓂᕐᒧᑦ ᐊᖏᖃᑎᒌᒍᑎᖓᒍᑦ 
 
ᐃᖃᓗᐃᑦ, ᓄᓇᕗᑦ ᕕᕝᕗᐊᓕ 8, 2008 - ᑲᒪᑦᓯᐊᑲᓐᓂᕈᒪᓪᓗᑎᒃ ᐱᖁᑎᕐᔪᐊᓂᒃ ᐱᔭᕆᐊᓕᖏᓐᓂᒃ 
ᓯᕗᓪᓕᐅᔾᔭᐅᖁᔭᖏᓐᓂᓪᓗ ᓄᓇᕗᒻᒥ ᓄᓇᓕᓐᓂ, ᒐᕙᒪᒃᑯᖏᑦ ᑲᓇᑕᒥ ᓄᓇᕗᒻᒥᓗ ᐅᓪᓗᒥ 
ᐅᖃᐅᓯᖃᖅᑕᐅᔪᑦ ᐊᑎᓕᐅᖅᓯᓂᕋᖅᑐᑎᒃ ᐱᒋᐊᙵᐅᑎᒥᒃ ᐊᖏᖃᑎᒌᒍᑎᒥᒃ ᑮᓇᐅᔭᓄᑦ $242,680,000 
ᑲᓇᑕᐅᑉ ᒐᕙᒪᒃᑯᖏᑕ ᐋᖅᑭᑦᓱᐃᕙᓪᓕᐊᓂᕐᒧᑦ ᑲᓇᑕᒥᒃ ᐊᑯᓂᐅᔪᒧᑦ ᐱᖁᑎᕐᔪᐊᓕᕆᓂᕐᒧᑦ 
ᐸᕐᓇᐅᑎᖓᓂᒃ. ᔮᓐ ᐱᐅᑦ, ᒥᓂᔅᑕ ᐊᕙᑎᓕᕆᔨᕐᔪᐊᒃᑯᓐᓄᑦ, ᑭᒡᒐᖅᑐᐃᓪᓗᓂ ᓛᕋᓐᔅ ᑳᓇᓐ, ᒥᓂᔅᑕ 
ᐃᖏᕐᕋᔪᓕᕆᔨᕐᔪᐊᒃᑯᓐᓄᑦ, ᐱᖁᑎᕐᔪᐊᓕᕆᔨᒃᑯᓐᓄᑦ ᓄᓇᓕᓐᓄᓪᓗ, ᐊᒻᒪᓗ ᐹᓪ ᐅᑲᓕᖅ, ᓯᕗᓕᖅᑎ 
ᓄᓇᕗᒻᒥ, ᐊᒻᒪᓗ ᓚᕕᓂᐊ ᐸᕋᐅᓐ, ᒥᓂᔅᑕ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᓐᓄᑦ, 
ᐃᓚᐅᖃᑕᐅᖅᑲᐅᔫᒃ ᐅᓪᓗᒥ ᐅᖃᐅᓯᐅᑎᓪᓗᒍ. 
 

“ᐊᑎᓕᐅᖅᑕᐅᓂᖓ ᐱᒋᐊᙵᐅᑎᐅᑉ ᐊᖏᖃᑎᒌᒍᑎᐅᑉ ᑲᓇᑕᐅᑉ ᓄᓇᕗᓪᓗ ᒐᕙᒪᒃᑯᖏᓐᓄᑦ 
ᓴᖅᑭᕈᑕᐅᓂᐊᖅᑐᖅ ᐊᒥᓱᐊᓗᓐᓂᒃ ᐱᖁᑎᕐᔪᐊᓕᕆᓂᕐᒧᑦ ᐱᒋᐊᖅᑎᑕᐅᓯᒪᔪᓂᒃ 
ᓴᙱᓕᖅᐹᓪᓕᕈᑕᐅᓂᐊᖅᑐᓂᒃ ᓄᓇᕗᒻᒥ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ ᓄᓇᓕᓐᓄᓪᓗ, 
ᐃᑲᔪᕐᓂᖃᕐᓂᐊᖅᑐᓂᓗ ᓴᓗᒪᓂᖅᓴᐅᖁᓪᓗᒍ ᐊᕙᑎᕗᑦ,” ᐅᖃᖅᓯᒪᔪᑦ ᒥᓂᔅᑕ ᐱᐅᑦ. 
“ᐋᖅᑭᑦᓱᐃᕙᓪᓕᐊᓂᕐᒧᑦ ᑲᓇᑕᒥᒃ ᐱᓕᕆᐊᖅ ᐃᑲᔪᕐᓂᖃᖅᑐᖅ ᓇᓗᓇᐃᖅᓯᓯᒪᒐᓱᐊᕐᓂᕐᒧᑦ ᓄᓇᕗᒻᒥᐅᑦ 
ᓄᑖᖑᓂᖅᐹᓂᒃ, ᐊᑦᑕᓇᙱᑦᑐᓂᒃ ᐊᐅᓚᓂᖃᑦᓯᐊᖅᑐᓂᓪᓗ ᐱᖁᑎᕐᔪᐊᖃᕈᓐᓇᖁᓪᓗᒋᑦ. ᐸᕐᓇᐅᑎᕗᑦ 
ᐃᑲᔪᕐᓂᖃᖅᓂᐊᕐᒥᔪᖅ ᐱᕙᓪᓕᐊᔪᓕᕆᓂᕐᒧᑦ ᐃᓅᓯᓕᕆᓂᕐᒧᓪᓗ ᑐᕌᒐᑦᑎᓐᓄᑦ ᐅᑭᐅᖅᑕᖅᑐᒥ 
ᖃᓄᖅᑑᕈᑎᑎᒍᑦ”. 
 

“ᑮᓇᐅᔭᐃᑦ ᐃᑲᔪᕐᓂᖃᓪᓚᕆᓐᓂᐊᖅᑐᑦ ᓄᓇᕗᒻᒥ ᐊᑐᐃᓐᓇᐅᑎᑦᓯᒍᓐᓇᓂᑦᑎᓐᓄᑦ 
ᐱᔭᕆᐊᖃᓪᓚᕆᑦᑕᑎᓐᓄᑦ ᐱᖁᑎᕐᔪᐊᓄᑦ. ᓂᕆᐅᑦᓯᐊᖅᑐᒍᑦ ᐱᓕᕆᖃᑎᖃᕐᓂᐊᓂᑦᑎᓐᓂᒃ 
ᒐᕙᒪᑐᖃᒃᑯᓐᓂᒃ ᐊᐅᓚᑕᐅᓂᐊᖅᑎᓪᓗᒍ ᐋᖅᑭᑦᓱᐃᕙᓪᓕᐊᓂᕐᒧᑦ ᑲᓇᑕᒥᒃ ᐸᕐᓇᐅᑎ ᓄᓇᕗᒻᒥ,” 
ᐅᖃᖅᓯᒪᔪᖅ ᓯᕗᓕᖅᑎ ᐅᑲᓕᖅ. 
 

ᑲᑎᑕᐅᓯᒪᑎᓪᓗᒋᒃ ᐋᖅᑭᑦᓱᐃᕙᓪᓕᐊᓂᕐᒧᑦ ᑲᓇᑕᒥ ᑮᓇᐅᔭᐃᑦ ᐊᒻᒪᓗ $25 ᒥᓕᐊᓐ ᐊᕐᕌᒍᑕᒫᑦ 
ᑐᓂᔭᐅᕙᑦᑐᑦ (ᑐᓂᔭᐅᕙᑦᑐᑦ ᐊᑐᓂᑦ ᖃᓪᓗᓈᓂ ᐅᑭᐅᖅᑕᖅᑐᒥᓗ ᐊᕕᑦᑐᖅᓯᒪᕕᖏᓐᓄᑦ), 
ᓴᓂᕐᕙᖅᑕᐅᓯᒪᔪᑦ $182,680,000 ᐊᑐᐃᓐᓇᐅᓂᐊᖅᑐᑦ 2014-ᒧᓄᑦ ᐊᑐᖅᑕᐅᒍᓐᓇᕐᓗᑎᒃ ᐱᖁᑎᕐᔪᐊᓄᑦ 
ᓯᕗᓪᓕᐅᔾᔭᐅᒍᒪᓯᒪᔪᓄᑦ ᑕᒪᒃᑮᓐᓂ ᐊᕕᑦᑐᖅᓯᒪᕕᑦᑎᓐᓂ ᓄᓇᓕᓐᓂᓗ. ᖄᒃᑲᓐᓂᖓᒍᑦ $60 ᒥᓕᐊᓐ 
ᑐᕌᕐᓂᐊᕐᒥᔪᑦ ᓄᓇᕗᒻᒥ ᓄᓇᓕᓐᓂ ᐅᖓᕙᕆᐊᖅᑕᐅᓂᖓᓄᑦ ᒑᓴᓖᓄᑦ ᑖᒃᓰᔭᕈᑎᒥᓂᕐᓂᒃ 
ᑮᓇᐅᔭᖅᑖᖑᕙᑦᑐᓄᑦ ᐊᖏᖃᑎᒌᒍᑎᑎᒍᑦ 2010-ᒥᒃ 2014-ᒧᑦ, ᑲᑎᓕᒫᖅᑐᒋᑦ ᐱᖁᑎᕐᔪᐊᓄᑦ 
ᑮᓇᐅᔭᖅᑖᑦᓴᐃᑦ ᐊᖏᖃᑎᒌᒍᑎᑎᒍᑦ ᐅᖓᑖᓃᓐᓂᐊᖅᑐᑦ $242,000,000. 
 

ᑲᓇᑕ-ᓄᓇᕗᑦ ᐱᒋᐊᙵᐅᑦ ᐊᖏᖃᑎᒌᒍᑎ ᓇᓗᓇᐃᔭᐃᓯᒪᔪᖅ ᖃᓄᖅ ᐋᖅᑭᑦᓱᐃᕙᓪᓕᐊᓂᕐᒧᑦ ᑲᓇᑕᒥᒃ 
ᐸᕐᓇᐅᑎ ᐊᐅᓚᑕᐅᓂᐊᕐᒪᖔᖅ ᐊᕕᑦᑐᖅᓯᒪᕕᒻᒥ. ᑕᒪᒃᑮᒃ ᒐᕙᒪᐅᔫᒃ ᐊᖏᖃᑎᒌᑦᓯᒪᔫᒃ ᓄᓇᓕᓐᓂ 
ᐱᖁᑎᕐᔪᐊᑦ ᓯᕗᓪᓕᐅᔾᔭᐅᒍᒪᓂᐊᕐᖓᑕ ᑮᓇᐅᔭᖃᖅᑎᑕᐅᒍᓐᓇᕐᓗᑎᒃ ᐸᕐᓇᐅᑎᑎᒍᑦ. ᑕᒪᒃᑮᒃ ᒐᕙᒪᐅᔫᒃ 
ᐱᓕᕆᖃᑎᒌᖃᑦᑕᕐᓂᐊᖅᑑᒃ ᑲᒪᖃᑎᒌᓪᓗᑎᒃ ᐱᖁᑎᕐᔪᐊᓕᕆᓂᕐᒧᑦ ᓯᕗᓪᓕᐅᔾᔭᐅᖁᔭᐅᓯᒪᔪᓂᒃ, ᓲᕐᓗ 



   

ᐃᒪᓕᕆᓂᖅ, ᑭᓈᓗᓕᕆᓂᖅ, ᓴᓗᒪᔪᓂᒃ ᐆᒻᒪᖅᑯᑎᓕᐅᕐᓂᖅ, ᐊᕕᑦᑐᖅᓯᒪᕕᐅᔪᓂ ᓄᓇᓕᓐᓂᓗ 
ᖃᖓᑕᔫᒃᑯᕕᓐᓄᑦ, ᓄᓇᓖᑦ ᓯᓚᑖᓄᑦ ᐊᑐᕆᐊᓕᕆᓂᕐᒧᑦ ᐊᒻᒪᓗ ᐊᕕᑦᑐᖅᓯᒪᕕᐅᔪᓂ ᑐᓚᑦᑕᕐᕕᕈᔪᓐᓄᑦ. 
ᐊᖏᖃᑎᒌᒍᑎᑎᒍᑦ, ᑕᒪᒃᑮᒃ ᒐᕙᒪᐅᔫᒃ ᓴᖅᑭᖅᓯᓂᐊᕐᒥᔫᒃ ᐱᓕᕆᔾᔪᓯᕐᒥᒃ ᐅᓂᒃᑳᓕᐅᖃᑦᑕᓂᕐᒧᑦ 
ᑲᓇᑕᒥᐅᓄᑦ ᓴᖅᑭᕈᑕᐅᓯᒪᔪᓂᒃ ᑮᓇᐅᔭᖃᖅᑎᑕᐅᓂᕐᒧᑦ. 
 

ᖃᖓᓕᒫᖅ ᓴᖅᑭᓚᐅᖅᓯᒪᙱᑦᑐᑦ $33 ᐱᓕᐊᓐ ᐋᖅᑭᑦᓱᐃᕙᓪᓕᐊᓂᕐᒧᑦ ᑲᓇᑕᒥᒃ ᐱᖁᑎᕐᔪᐊᓕᕆᓂᕐᒧᑦ 
ᐸᕐᓇᐅᑎᖓᒍᑦ, ᑲᓇᑕᐅᑉ ᒐᕙᒪᒃᑯᖏᑦ ᐊᑐᐃᓐᓇᐅᑎᑦᓯᓂᐊᖅᑐᑦ ᐊᑯᓂᐅᔪᒧᑦ, ᓱᕐᕋᔾᔭᐃᖅᓯᒪᔪᓂᒃ 
ᓂᕆᐅᓇᖅᑐᓂᓪᓗ ᑮᓇᐅᔭᓂᒃ ᐃᑲᔪᕈᑎᒋᓂᐊᕐᓗᒋᑦ ᐱᖁᑎᕐᔪᐊᖅᑖᕆᐊᓕᖏᓐᓄᑦ ᑲᓇᑕᓕᒫᒥ. 
ᐋᖅᑭᑦᓱᐃᕙᓪᓕᐊᓂᖅ ᑲᓇᑕᒥᒃ ᐱᓕᕆᐊᖅ ᐃᑲᔪᖅᓯᓂᖃᕐᓂᐊᖅᑐᖅ ᓴᙱᓂᕐᓴᐅᖁᓪᓗᒍ, 
ᐊᑦᑕᓇᙱᓂᖅᓴᐅᖁᓪᓗᒍ ᐱᐅᓂᖅᓴᐅᓕᖁᓪᓗᒍᓗ ᑲᓇᑕ. 

ᑐᑭᓯᒋᐊᒃᑲᓐᓂᕈᒪᒍᕕᑦ ᐋᖅᑭᑦᓱᐃᕙᓪᓕᐊᓂᕐᒧᑦ ᑲᓇᑕᒥ ᐸᕐᓇᐅᑎᐅᑉ ᒥᑦᓵᓄᑦ, ᑕᑯᒋᐊᕈᓐᓇᖅᑕᐃᑦ 
www.buildingcanada.gc.ca
 
ᐱᕙᓪᓕᐊᔪᓕᕆᔨᓄᑦ ᖃᐅᔨᒋᐊᕐᕕᐅᒍᓐᓇᖅᑐᑦ: 
  
ᑲᕇᓐ ᐅᐊᐃᑦ 
ᐱᕙᓪᓕᐊᔪᓕᕆᓂᕐᒧᑦ ᑎᑎᕋᖅᑎ 
ᐊᓪᓚᕝᕕᖓᓂ ᒥᓂᔅᑕᐅᑉ ᐃᖏᕐᕋᔪᓕᕆᔨᕐᔪᐊᒃᑯᑦ, 
ᐱᖁᑎᕐᔪᐊᓕᕆᔨᒃᑯᑦ ᓄᓇᓕᓐᓄᓪᓗ  
(613) 991-0700 
 
ᑲᓇᑕᒥ ᐱᖁᑎᕐᔪᐊᓕᕆᔨᒃᑯᑦ  
613-948-1148 
 

ᕉᔅᒥᐊᓕ ᑭᐅᓪᐹᑐᕆᒃ 
ᑐᑭᒧᐊᖅᑎᑦᓯᔨᐅᑲᐃᓐᓇᖅᑐᖅ 
ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ 
ᓄᓇᕗᑦ ᒐᕙᒪᖓ 
(867) 975-5325 

